
Бог добразычлівы ўсім
У папярэднім казаньні я закрануў тэму аб добрасьці Бога. Будучы хрысьціянінам, я, зразумела, карыстаюся Бібліяй, засноўваючы свае камэнтары на яе вучэньні, бо яна ж самая асноўная кніга хрысьціянскай веры. У Бібліі сказана, што Бог ёсьць любоў, таму Ён добры і жадае дабро ўсім людзям. Казаць, што Бог добры, – гэта рэч адна; другая ў тым, якім чынам Бог даказаў і яшчэ даказвае Сваю дабрыню? Мы можам ўказаць на ўсялякія моманты, калі Ён даказаў Сваю дабрыню з прыкладаў, якія мы сустракаем у самой Бібліі. Але таксама ёсьць нямала хрысьціян, якія гатовыя ў любы момант засьведчыць пра Божую добрасьць ім асабіста. Самае галоўнае ў тым, што Бог паказаў і яшчэ ў наш час паказвае Сваю дабрыню тым, што Ён прапаноўвае кожнаму чалавеку дар збаўленьня і Сваю дапамогу ў жыцьці. Каб атрымаць гэты дар, нам трэба ўвераваць у Яго і прыняць Ягоны дар збаўленьня па веры ў Збаўцу Ісуса Хрыста. Бог Айцец паслаў у сьвет Свайго Сына Хрыста, Які аддаў Сваё жыцьцё на ахвярную сьмерць дзеля нас, грэшных людзей. Бог праявіў і сёньня праяўляе Сваю любоў не пад нейкім пачуцьцём прымусу, а з пачуцьця глыбокай любві ўсяму чалавецтву. На гэтай падставе Ён гатовы дапамагчы любому чалавеку, які гатовы навярнуцца да Яго з просьбаю прабачэньня і далейшай дапамогі і жыць хрысьціянскім жыцьцём згодна зь Ягонай воляй. 

Гаворачы пра Божую любоў і добразычлівасьць, нам даводзіцца прыгадаць іншыя рысы характару Бога, якія спрыяюць Ягонай добрасьці і маральнай чысьціні. Адна з тых рысаў зьяўляецца Гасподняя сьвятасьць, што і ўказвае на Ягоны пастаянны стан бязгрэшнасьці і дасканаласьці. Гэтым мы сьцьвярджаем, што ўсё, што Бог робіць, выконваецца без усякай памылкі і сумневу ў праваце Ягоных рашэньняў і дзеяў. Дзе ў Бібліі адкрываецца Гасподняя сьвятасьць? У шостым разьдзеле Кнігі прарока Ісаі мы чытаем пра сустрэчу прарока з Богам, словы гэтакія: «У год сьмерці цара Азіі бачыў я Госпада, Які сядзеў на троне высокім і ўзьнесеным, і краі шатаў Ягоных напаўнялі ўвесь храм. Вакол Яго стаялі серафімы; у кожнага зь іх па шэсьць крылаў: двума засланяў кожны аблічча сваё, і двума засланяў ногі свае, і двума лётаў. І клікалі адзін аднаму і казалі: «Сьвяты, Сьвяты, Сьвяты Госпад Саваоф! уся зямля поўная славы Ягонай!» І затрэсьліся бэлькі ў браме ад голасу тых, што клікалі, і дом напоўніўся дымам ахвярным. І сказаў я – «Гора мне! загінуў я! бо я чалавек зь нячыстымі вуснамі, і жыву сярод люду таксама зь нячыстымі вуснамі – вочы мае бачылі Цара, Госпада Саваофа». Тады прыляцеў да мяне адзін серафім, і ў руцэ ў яго распалены вугаль, які ён узяў абцугамі з ахвярніка, і дакрануўся да вуснаў маіх і сказаў: «вось, гэта кранулася вуснаў тваіх, і беззаконьне тваё адведзена ад цябе, і грэх твой ачышчаны».
 Цікавае здарэньне! Падумаць толькі, каб нешта такое здарылася з намі, – якую рэакцыю мы далі б на такую падзею? Што тут найважнейшае, гэта тое, што анёлы-серафімы крыламі пакрываюць сябе і галосяць: «Сьвяты, сьвяты, сьвяты Госпад Саваоф». 

Сьвятасьць прыпісваецца Богу Тварцу як у Старым запавеце, гэтаксама і ў Новым. У Першым пасланьні апостала Пётры мы заўважаем такую параду веруючым чытачом: «Як паслухмяныя дзеці, не прыпадабняйцеся ранейшым пажаданьням у няведаньні вашым, але па прыкладзе Сьвятога, Які паклікаў вас, і самі будзьце сьвятымі ва ўсім ладзе жыцьця, бо напісана: «Будзьце сьвятыя, бо Я – Сьвяты».
 Апостал напісаў ліст людзям, якія да моманту, калі пачулі Дабравесьце Хрыстова, жылі як усе язычнікі ў той час. Яны слухаліся сваіх распусных пажаданьняў і жылі грэшным спосабам, ня думаючы пра Госпада Бога і Ягоную волю для іх. Пачуўшы Дабравесьце Хрыстова, яны прызналі сябе грэшнікамі і адчувалі патрэбу ў дараваньні грахоў. Пакаяліся ў сваёй грэшнасьці і асабістых грахох, уверавалі ў Збаўцу Хрыста і пры дапамозе Духа Сьвятога сталіся новымі людзьмі ў Хрысьце. Так, іхняя жыцьцё поўнасьцю зьмянілася. Чаму? Таму, што Бог сьвяты і патрабуе сьвятасьці ў веруючых, хоць гэтая сьвятасьць прыходзіць да іх ад самога ж Хрыста і прыстасоўваецца вернікамі вераю ў Яго. Але сьвятасьць Хрыстова мусіць праяўляцца пратычнымі спосабамі і ў веруючых, што ў большасьці выпадкаў адбываецца. Паўтараем думку: раз Бог сьвяты, то ў Сваіх намерах, рашэньнях і дзеях Ён дасканалы і маральна чысты. Так і выказаўся псальмасьпявак: «Бог! – беззаганны шлях Ягоны, чыстае слова ў Госпада».

Мы ўжо пераглядзелі справу Божай любві для ўсіх людзей, што і вядзе нас да іншых рысаў характару – менавіта, да таго, што Бог жадае самага лепшага кожнаму чалавеку, што значыць, Ён непрадузяты ў дачыненьні да ўсіх людзей. Цудоўны прыклад мы заўважаем у кнізе Дзеяў сьвятых апосталаў. У дзесятым разьдзеле апісваецца, як Бог давёў апостала Пётру да дома язычніка Карнілія, каб растлумачыць пра Хрыста і адкрыць яму Дабравесьце аб збаўленьні празь веру ў Хрыста. Карнілій не належаў да габрэйскага народа, але ён быў богабаязным чалавекам, які пакланяўся Богу і хацеў быць паслухмяным Яму. Калі апостал Пётра паявіўся ў ягоным доме, то Пётру стала ясным, што Бог гатовы адказаць любому чалавеку зь любога народа Сваёю любоўю. Аўтар Кнігі Дзеі сьвятых апосталаў занатаваў рэакцыю Пётры ў доме Карнілія гэтакімі словамі: «Пётр, адкрыўшы вусны, сказаў: «Папраўдзе я спазнаю, што ў Бога няма прадузятасьці, а ў кожным народзе той, хто баіцца Яго і творыць праведнасьць, прыемны Яму».
 Карнілій ведаў пра Бога. Можа ён меў габрэйскіх сяброў, якія расказвалі яму пра Тору і пісаньні габрэйскіх прарокаў. Можа ён і чуў пра Хрыста. Нічога такога не сказана нам. Адно, што ведаем: Карнілій разам з хатнімі верылі ў Бога, шанавалі Яго і стараліся жыць праведным жыцьцём, паколькі гэта было ім вядома і магчыма. І Бог адклікнуўся яму, паслаўшы апостала Пётру да хаты Карнілія для растлумачэньня Гасподняй ісьціны.
Апостал Павал таксама прызнаваў, што Божая любоў і прыхільнасьць да кожнага чалавека, накіраваныя ўсім людзям. У шостым разьдзеле ягонага Пасланьня да эфэсянаў, верш 9-ы, мы чытаем ягоныя словы такія: «Бог не зважае на асобы». Паводле другога перакладу: «Бог не ўзірае на аблічча».
 Гэта значыць, што для Бога кожны чалавек мае асаблівую і аднолькавую цэннасьць і кожны, хто шукае Яго і стараецца жыць згодна зь Ягонай воляй, дааспадобы Яму. Тое, што здарылася з Карніліем, паказвае, што калі чалавек, які нічога ня ведае пра Дабравесьце Хрыстовае, прызнаѐ існаваньне Бога і жадае Яму дагаджаць тым, чым можа, – на таго Бог зьвяртае ўвагу і сваім часам пасылае яму кагосьці або штосьці, што адкрые богашукальніку сутнасьць Дабравесьця Хрыстовага. А гэта, у канчатковым выніку, прывядзе богашукальніка да збаўленьня перад Богам. І сапраўды Бог жадае, каб усе людзі спазналі Яго і атрымалі збаўленьне па веры ў Хрыста. Апостал Павал піша супрацоўніку Цімафею, што Бог «хоча, каб усе людзі ўратаваліся і дайшлі да спазнаньня ісьціны, бо адзін Бог, адзін і Пасрэднік між Богам і людзьмі – чалавек Хрыстос Ісус, Які аддаў Сябе самога як выкуп за ўсіх».
 Апостал Пётра таксама паўтарае гэтую думку, калі ў сваім Другім пасланьні прыгадвае чытачу, што «не марудзіць Госпад з абяцаньнем, як некаторыя лічаць гэта марудлівасьцю, а доўга церпіць нас, ня хочучы, каб хто-небудзь загінуў, але каб усе прыйшлі да пакаяньня».
 Тое самае мы заўважаем у Старым запавеце, дзе, напрыклад, знаходзім такія словы, запісаныя прарокам Езэкіілем: «Хіба Я хачу сьмерці беззконьніка? – кажа Госпад Бог. Ці ж не таго, каб ён адвярнуўся ад шляхоў сваіх і быў жывы?». І каб пацьвердзіць далей гэтую праўду Бог далей кажа: «Пакайцеся і адвярнецеся ад усіх злачынстваў вашых, каб бязбожнасьць ня сталася вам на спатыкненьне. Адкіньце ад сябе ўсе грахі вашыя, якімі грашылі вы, і стварэце сабе новае сэрца і новы дух і навошта вам паміраць, доме Ізраілеў? – бо Я не хачу сьмерці таму, хто памірае, кажа Госпад Бог, а навярнецеся – і жывеце!».
 

Так, Бог жадае, каб усе людзі паўсюль шукалі Яго і знаходзілі збаўленьне празь веру ў Збаўцу Ісуса Хрыста. І Ён паяўляецца тым, хто шукае Яго, і адкрывае ім сваю дабрыню і поўную спагадлівасьць. Цар Давід выказаў гэтую ісьціну ў 102-ой псальме. Чытаем так: «Шчодры і міласьцівы Госпад, вельмі цярплівы і шчодраміласьцівы. Не да канца гневаецца і не навек абураецца. Не паводле злачынстваў нашых стварыў нам, і не паводле грахоў нашых аддаў нам, бо як высока неба над зямлёю, так вялікая ласка Госпада да тых, хто баіцца Яго. Як далёка ўсход ад захаду, так аддаліў Ён ад нас беззаконьні нашыя. Як бацька даруе сыном, гэтак даруе Госпад тым, хто баіцца Яго, бо Ён ведае склад наш, памятае, што мы – пыл. Дні чалавека – як трава; як польная краска, так ён цьвіце. Пройдзе над ім вецер, і няма яго, і месца ягонае ўжо не пазнае яго. А ласка Гасподняя зьвеку і давеку тым, хто баіцца Яго».
 Сапраўды Бог зь цярпеньнем чакае, каб людзі навярнуліся да Яго, уверавалі ў Хрыста. Ён не сьпяшаецца з днём выліваньня на непаслухмяных Яму людзей Свайго гневу. Не, замест таго, Ён чакае, каб усё больш людзей шукалі і знаходзілі Яго. Трэба толькі зьвярнуцца да Яго малітвай, і Ён зьявіцца таму, хто прызаве Яго. Бог цяпер праяўляе Сваю спагадлівасьць згубленым людзям і хоча, каб кожны папрасіў і атрымаў Ягоную міласьць і ласку. У Кнізе Выхад мы чытаем: «Госпад, Госпад – Бог чалавекалюбны і мілажальны, доўгацяпрлівы і многаміласэрны і праўдзівы... ты не павінен пакланяцца богу іншаму, апрача Госпада, бо імя Яго «руплівец». Ён Бог руплівец».
 Псальмасьпявак піша: «Ты, Госпадзе, добры і міласэрны і мілажальны да ўсіх, хто кліча Цябе... Ты, Госпадзе, Божа шчодры і сэрцам шчыры, доўгацяпрлівы і шматлітасьцівы і справядлівы».
 

Паважаны слухачу, ці ж ня згодзісься са мною, што Бог Творца добры і добразычлівы кожнаму з нас на падставе Ягонага Слова? Я прачытаў з розных месцаў Бібліі і мы пачулі цудоўныя рэчы пра Бога Творцу. Ён жадае толькі дабра кожнаму з нас, але мы мусім самі для сябе навярнуцца да Бога і Хрыста, пакаяцца ў сваіх грахох і ўвераваць у Хрыста як Збаўцу, прыняць Яго сваім Збаўцам і Гаспадаром. З гэтага пачынаецца хрысьціянскае жыцьцё. Спадзяюся, што ты, шаноўны слухачу, калі яшчэ гэтага не зрабіў, зьвернесься да Бога малітвай і папросіш у Яго дараваньне грахоў і дар Духа Сьвятога. Ён сваім часам прывядзе цябе да групы іншых вернікаў Гасподніх, якія дапамогуць табе прыняць гэты крок і пачаць духоўны рост па веры ў Хрыста. Зычу табе Гасподніх найбагацейшых дабраславеньняў і кіраваньня ў жыцьці. Амэн.

